
Norræn samvinna á sviði áfengismála

Ræða í Þórshöfn í Færeyjum 14. júní 2005

Frá því að áfengismál voru rædd á fundi heilbrigðis- og félagsmálaráðherra Norðurlanda í Karlskrona á árinu 2003 hafa þau verið mikið til umræðu á norrænum vettvangi. Í fyrsta skipti í langan tíma er farið að ræða af alvöru aðgerðir til þess að draga úr áfengisneyslu en hún hefur vaxið mikið í flestum Norðurlandanna á undanförnum árum. Á Íslandi hefur til að mynda áfengisneysla aukist úr 4,5 lítrum af hreinum vínanda á íbúa 15 ára og eldri árið 1993 í 6,71 lítra á árinu 2004 eða um tæplega 50%.
Mér var það persónulega mikið ánægjuefni þegar við heilbrigðis- og félagsmálaráðherrarnir stóðum að sameiginlegri yfirlýsingu í áfengismálum á fundi okkar 18. október 2004 í Kaupmannahöfn. Þar var mörkuð stefna um samvinnu í áfengismálum og mótun áfengismálastefnu á alþjóðlegum vettvangi, m.a. innan vébanda Alþjóðaheilbrigðismálastofnunarinnar. Ráðherrarnir voru sammála um að mikilvægt væri að líta ekki á áfengi sem hverja aðra vöru, heldur vöru sem hefur bæði áhrif á heilbrigði þjóða og félagslegar aðstæður í sérhverju landi. Þetta væri boðskapur sem vinna yrði fylgi í alþjóðlegu samstarfi.  

Loks vil ég geta þess að Alþjóðaheilbrigðisþingið samþykkti í maí 2005 ályktun um lýðheilsu og skaðlega neyslu áfengis. Með samþykktinni hefur þegar verið skapaður grundvöllur fyrir frekari landvinninga á þessu sviði. Skýrsla um málið verður til umfjöllunar á Alþjóðaheilbrigðisþinginu árið 2007 og fyrir þann tíma verðum við að huga að næstu skrefum til að tryggja framgang þeirrar stefnumörkunar sem Norðurlöndin eru sammála um.
Vil ég þakka Davíð Á. Gunnarssyni, sem gegndi formennsku í framkvæmdastjórn WHO, sérstaklega fyrir framgöngu hans í málinu en án framlags hans dreg ég í efa að þessi norræna tillaga á þessum mikilvæga vettvangi hefði ná fram að ganga.
